
Urteen kontaduria ondo egin badut, zortziren bat urte zeramatzan Luigi 
Anselmiren ezizenaren atzean lekutzen den idazleak euskarazko libururik 
argitaratu gabe. Norbaitek poeta bokazioa baldin badu gure artean, horixe 
da Luigi Anselmi, bere poema liburuen zerrenda luzea baita. Idazle honek 
bere liburu guztietan beti zerbait berezia dauka esateko, beti gai berberen 
inguruan idazten duen arren. Aurten argitara eman duen idazlanak 
“Ahantzerriko kop(l)ak” du izenburua. Liburu bakarra da, baina orrialde 
horietan hiru liburu desberdin elkartzen direla esan daiteke, bertan biltzen 
diren poemak hiru sailetan banatzen baitira. Lehen sailak “Ahantzerria” du 
izenburua eta liburuaren atal nagusia da. Bertan giza existentziari buruz hitz 
egiten da, eta giza izatearen nondik-norakoen artean denboraren igarotzea 
da gai nagusia. Existentzia denboran kokatzen den parentesi moduko bat 
balitz bezala planteatzen da, bi ezerezen artean kokatua. Izenburuan 
iradokitzen den moduan ahantzerritik ahantzerrira goaz. Orain eta hemen 
egote huts moduan ulertzen den existentzia hau ez da aurkezten 
etsipenaren arrazoi moduan. Aitzitik, orain eta hemen egoteak gainbalio 
berezia du, giza esperientzia guztiak garrantzizkoak baitira. Bizitzaren 
azalpen honetan idazleak naturalezatik hartutako irudiak erabiltzen ditu, 
naturalezan etengabeko errepikapenetan giza bizitzaren paralelismoa 
aurkitzen baita.
Bigarren atalean agertzen diren poemetan, “In taberna quando sumus” 
izenburupean azaltzen diren poemetan, taberna munduaren gorazarrea 
egiten da. Eta sail honen izenburua latinez dagoelarik, egokia izan daiteke 
latinezko beste esaldi bat gogoratzea: “In vino veritas”. Ezinezkoa da 
kontrajarpena eta paradoxa ez aurkitzea honelako poemetan, Edwar 
Hopper-ek pintatzen zituen edaleen bakardadearen gunea ez ezik, 
adiskidetasunaren eta elkartasunaren lekua ere baita taberna. “Laburzki” 
saileko poemak, bestaldetik, aforismotik hurbil daude. Naturalezak 
eskainitako irudietan oinarrituta eraikitzen dira poema hauek, baina 
bestelako oihartzunak ere ekartzen dituzte, erreferentzia klasikoak adibidez, 
estetizismorako joera sekula ahaztu gabe.

http://zubitegia.armiarma.eus/?i=195

